
					ఈ పుట అచ్చుదిద్దబడ్డది




	సీ.	
వాలంబు నులిచియు నేలఁ గా ళ్ళడఁచియు, ధాత్రిపైఁ బొరలియుఁ దాల్మి విడిచి

వదనంబుఁ దెఱచియు నుదరంబుఁ జూపియుఁ, బెక్కుపాట్లను బడ్డ కుక్క కొక్క

కడియెఁ డన్నమె కాని కడుపార నిడఁబోరు, నాగంబునకుఁ బ్రార్థనంబుతోడఁ

గబళశతంబులు కరమున కందియ్య, నాఁకలి దీఱంగఁ నది భుజించు



	 







	గీ.	
నెంతకార్పణ్యపడినను హీనజాతి, కెవ్వరును నీరు కడు నల్ప మిచ్చిరేని

ఘనున కూరక యుండంగఁ గాంక్ష దీఱ, గురుతరార్థంబు లిత్తురు ధరణిపతులు.

	క.	
ఘనవిద్యావిక్రమములు, మనుజేంద్రులు సూచి మెచ్చ మఱి బ్రతికినఁ గా

కనయంబుఁ దోఁక నులిచిన, శునకమునకుఁ గడెడుకూడ సూడక యిడరే.

	గీ.	
పౌరుషజ్ఞానకీర్తులఁ బరఁగెనేని, వానిసంపద యొకపూఁట యైనఁ జాలు

నుదరపోషణమాత్రకై యుర్విమీఁదఁ, గాకి చిరకాల మున్న నేకార్య మగును.

	గీ.	
అల్పజలముల మొరపవా గడరి పాఱు, నల్పధాన్య మొదవు మూషకాంజలికిని

స్వల్పఫల మబ్బె నేనియు స్వల్ప మనక, యల్పుఁ డానందమును బొందు నల్పలీల.



	 







	క.	
సరవి హితాహితగుణముల, వెర వెఱుఁగక చవికిఁ జదువు వింతగ నాత్మో

దరభరణకేవలేచ్ఛం, బరఁగెడునరపశువు పశువుప్రతి యన వినవే.

	వ.	
అనినఁ గరటకుం డిట్లనియె.

	క.	
మనము ప్రధానులమే యే, పనులకుఁ గర్తలము గాము బహునీతులకుం

బని యేమి యనిన నతనికి, విను మని దమనకుఁడు వల్కె వివరం బెసఁగన్.

	గీ.	
భాగ్యవశమున బుద్ధిసంపన్నుఁ డగును, బుద్ధిబలమున నృపులకుఁ బూజ్యుఁ డగును

నృపులు మన్నింప నయకళానిపుణుఁ డగుచుఁ, బూని రాజ్యంబు నడుపుప్రధానుఁ డగును.

	వ.	
కావునఁ బ్రధానపదవికిం బ్రాప్తంబు గలిగినం గలుగుఁ గాక దాన నేమిచోద్యంబు

విను మని యిట్లనియె.

	చ.	
నడవడి మంచి దైనను జనంబులు పెద్దఁగఁ జూతు రాతనిన్

నడివడి చక్కఁగానినరు నచ్చిన చుట్టము లైనఁ జేరనీ

కెడ గలుగంగఁ దోలుదు రహీనతయున్ లఘువృత్తియు న్మహిన్

నడివడిచేత వచ్చుటది నైజము దీని నెఱుంగ వింతయున్.

	చ.	
ఒడికముతోఁ బ్రయత్నమున నొక్కమహాశిలఁ గొండమీఁదికిన్

గడపఁగ భార మచ్చటిది గ్రక్కున భూమికి డిగ్గఁ ద్రోవఁగాఁ

గడు సులభంబ యట్ల గుణగణ్యుఁ డనం బొగ డొందు టద్భుతం

బుడుగక దుర్జనుం డనఁగ నుండుట దా సుకరంబు ధాత్రిలోన్.

		 ఈ పేజీలో చివరి మార్పు 27 ఫిబ్రవరి 2023న 07:09కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

